
Isertitat annertussusaat malillugit utoqqalinermi soraarnerussutisiat 

ilanngarneqartarunnaarlutilluunniit atorunnaarsinneqartarunnaarsillugit, 

Naalakkersuisut utoqqalinersiaqarneq pillugu Inatsisartut inatsisaannut 

allannguutissatut siunnersuummik suliaqarnissamik peqquneqarnissaannik 

Inatsisartunut aalajangiiffigisassatut siunnersuut 

Inatsisartunut ilaasortamit Mariane Paviasenimit saqqummiunneqartoq 

 

 

pillugu 

 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, siulittaasoq 

Inatsisartunut ilaasortaq Anna Wangenheim, Demokraatit, siulittaasup tullia 

Inatsisartunut ilaasortaq Doris J. Jensen, Siumut  

Inatsisartunut ilaasortaq Dines Mikaelsen, Siumut 

Inatsisartunut ilaasortaq Mikivsuk Thomassen, Inuit Ataqatigiit 

Inatsisartunut ilaasortaq Edvard Nielsen Aronsen, Inuit Ataqatigiit, sinniisussaq 

Inatsisartunut ilaasortaq Mette Arqe-Hammeken, Naleraq 

 

UPA2024-imi 9. april, siullermeerinerup kingorna siunnersuut ataatsimiititaliap misissorpaa. 

 

Siunnersuutip imarisaa siunertaalu 

Utoqqaat sulerusuttut isertissinnaasaannut killiliunneqartut anguneqaraangata tapertaralugu 

isertissinnaasaat utoqqalinersiaasa ilanngarneqartarunnaarnissaat siunnersuuteqartup 

siunnersuuteqarnermigut anguniarpaa. Taamaattumik isertitassatut killigititap peerneqarnissaa 

UKA2024-imut siunnersuummik Naalakkersuisut saqqummiussinissaat siunnersuuteqartup 

kissaatigaa.  

 

Siunnersuutip Inatsisartuni siullermeerneqarnera 

Siullermeerinninnermi oqallilluartoqarpoq Naalakkersuisullu imaattumik allannguutissatut 

siunnersuummik saqqummiussillutik: 

”Utoqqalinersialinnut isertitani killingititanik piigaqarneq pillugu siunnersuummi 

kingunerisassanik Naalakkersuisut naatsorsueqqullugit peqquneqassasut. 

Naatsorsuusiat kingusinnerpaamik Inatsisartut 2024-mi ukiakkut ataatsimiinneranni 

Inatsisartunut saqqummiunneqassapput”. 

 

Naleraq imaattumik allannguutissatut siunnersuuteqarpoq (kalaallisuinnaq allassimasumik 

tunniussaqarpoq): 

 

”Isertitat annertussusaat malillugit utoqqalinermi soraarnerussutisiat sulinermi 

arlaatigulluunniit ilanngarneqartarunnaarnissaat pillugu, Naalakkersuisut 

utoqqalinersiaqarneq pillugu Inatsisartut inatsisaannut allannguutissatut 

siunnersuummik suliaqarnissamik peqquneqarnissaannik Inatsisartunut 

aalajangiiffigisassatut siunnersuut” 

 

Tamanna tunngavigalugu immikkoortoq ataatsimiititaliami suliarineqarnissaa 

innersuussutigineqarpoq. 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Siunnersuutip piviusunngortinneqarnissaanut aningaasatigut kingunerisassai siunnersuummut 

naapertuuppoq, taamaalilluni ukiup ataatsip sivisoqataanik 1 mio. Kr.-inik 

aningaasartuuteqarnissamut missingersorneqartoq ataatsimiititaliap maluginiarpaa.  

 

Ataatsimiititaliap siunnersuummik suliarinninnera   

Utoqqaat utoqqalinersiaqalersimasut sulili sulisinnaassuseqartut piumassuseqartullu atugaat 

killiliussallu qanoq ilusilersorneqarnissaat naalakkersuinikkut assigiinngitsumik 

isumaqarfigineqartoq aallarniutigalugu ataatsimiititaliamit maluginiarneqarpoq.  

Naalakkersuisut allannguutissatut siunnersuutaata kingunerissavaa soraarnerussutisiallit 

isertitarisinnaasaannut killigitinneqartup peerneqarnerata kingunerisa naatsorsorneqarnerat, 

taassumalu inernerata UKA2024-imi kingusinnerpaamik saqqummiunneqarnerat. 

Ilutigisaanik siunnersuut utoqqalinersianik iluarsaaqqinnermi takkuttussami suliami nangitami 

utoqqalinersialinnut isertitanut killigititanik piigaqarnissaq pillugu siunnersuummik 

suliaqarnermi ilanngunneqassasoq aammalu suliap ingerlateqqinnissaanut utoqqaat 

sapinngisamik pitsaanerpaamik atugaqarnissaat qanoq qulakkeerneqarnissaa 

eqqarsaatigineqarnersoq Naalakkersuisut eqqumaffigeqquaat. 

  

Siunnersuuteqartup § 37 naapertorlugu apeqquteqaataa nr. 019, 4. april 2024-imi 



 

03.05.2024 UPA2024/50 

 

3 

____________ 

UPA2024/50 

J.nr.: 01.38.01.03-00192 

J.nr.: 01.25.0124FM-LABU-00050 

 

Naalakkersuisunit akissuteqarfigineqartoq ataatsimiititaliamit ilanngullugu utoqqalinersianut 

nalimmassaaneq peerneqassagaluarpat 2025-imi 69 mio. kr.-inik 2026-imilu 74 mio. kr.-inik 

aningaasartuuteqarnerulernermik kinguneqassasoq Naalakkersuisut oqaatigaat. 2036-p 

naanerani 109 mio. kr.-inik qaffariassapput (aningaasat naleerukkiartornerat, erniat erniallu 

erniaat ilanngunnagit).  Ilanngullugu innuttaasut amerlassusaasa missiliorneqarnerisa 

allannguuteqarnerisa kingunerisaanik utoqqalinersialinnut aningaasartuutit qaffasinnerulissasut 

Naalakkersuisut oqaatigaat. 

 

 

Ataatsimiititaliap inassuteqaatai 

• Ataatsimiititaliami amerlanerussuteqartut Inuit Ataqatigiinneersut Siumumeersullu 

Naalakkersuisut allannguutissatut siunnersuutaat akuerineqassasoq inassutigaat 

 

• Ataatsimiititaliami ikinnerussuteqartup Demokraatineersup siunnersuutaaqaartup 

akuersissutigineqarnissaa inassutigaa imalu ikinnerussuteqarluni 

oqaaseqaateqarluni:  

 

“Demokraatit isumaqarput maannamut pissutissaqanngitsoq, Naalakkersuisut 

allannguutissatut siunnersuutaat paasissutissanik nutaanik 

saqqummiussiumaartoq. Paragraf 37 aqqutigalugu apeqqutit akineqarneranni, 

aningaasartuutaasinnaasut ersarissarneqarput, taakkuuppullu 

naatsorsuutigineqarsinnaasut tunngavilersuutaaqataajumaartullu utoqqarnut 

tunngasunut aaqqissuuseqinnissamut siunnerfeqarnermi. Taamaattumik 

allaffissornermut aningaasartuutaasussat tapersernagit, Naalakkersuisut 

allannguutissatut siunnersuutaat itigartipparput, illuatungaanilu 

siunnersuuteqartup siunnersuutaa tapersersorlugu, tassanimi siunissami 

pilersuisussaaqqatigiinnermi inatsisit inunnut ataasiakkaannut 

kiffaangissuseqarnermik innarliisartut, atorunnaarsinneqarnissaat siunertaammat.  

Aningaasartuutaasinnaasunut isumaqatiginninniutaasinnaasunut Demokraatit 

piareersimajumaarput, Naalakkersuisut siunissami utoqqarnut atugassarititaasut 

inuttut ataasiakkaatut kiffaangissuseqarnerannik taperseerusullutik 

siunnersuuteqalikkersaassappata” 

 

• Ataatsimiititaliami ikinnerussuteqartup Naleqqameersup Naleqqap 

allannguutissatut siunnersuutaa akuersissutigineqassasoq inassutigaa 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

 

 

Mala Høy Kúko 

Siulittaasoq 

 

 

 

 

 

 

 

 

Anna Wangenheim 

Siulittaasup tullia 

 

 

Doris J. Jensen 

 

   

 

 

 

 

 

Dines Mikaelsen 

 

 

 

 

 

 

 

Mikivsuk Thomassen 

Edvard Nielsen Aronsen 

 

 

 

 

 

Mette Arqe-Hammeken 

 

 

 
 
 
 
 
 
 
 
 
 
 
 
 
 
 
 

 
 


